REZIME RADA

Europska privreda uglavnom se oslanja na održivi transportni sistem čiji ključni element predstavljaju tuneli. Veliki dio postojećih tunela dizajniran je na temelju prometa i procjene njegovog rasta koja je vršena prije dva ili više desetljeća. Činjenica je da je promet rastao daleko iznad predviđanja, a posebno promet opasnih tereta. Stoga je nivo sigurnosti u postojećim tunelima,  u kojima nisu poduzete hitne mjere, daleko ispod potrebnog.Nesreće koje su se dešavale proteklih godina naročito ukazuju na rizike od požara u tunelima čije su posljedice ljudske žrtve, materijalne štete i posljednja, ali ne manje bitna, posljedica: percepcija opasnosti od požara ima za posljedicu obeshrabrenje za upotrebu tunela u nekim slučajevima (tunel može postati neželjena prepreka za trgovinu).U Europi, nova poboljšanja bi trebla biti urađena u gotovo svim postojećim tunelima na temelju Europske direktive o sigurnosti u tunelima (54/2004/EU) usvojenom da postavi "Minimalne sigurnosne zahtjeve za tunele na Transeuropskoj cestovnoj mreži (TEN)". U tom smislu Europska unija pokrenula je niz istraživačkih projekata, koji za cilj imaju unapređenje sigurnosti cestovnih tunela i bitan su preduslov za europsku harmonizaciju na ovom polju.Većina cestovnih tunela značajne dužine imaju neki oblik sistema ventilacije za različite svrhe, uključujući kontrolu dima u požaru. U slučaju požara, primarna funkcija ventilacijskog sistema je održavanje slobodnog puta bez dima za izlazak i bijeg iz tunela korisnika kao i omogućavanje slobodnog pristupa do mjesta požara za vatrogasce. U svijetu su provedena različita eksperimentalna, teorijska i kompjuterski modelirana istraživanja kojima je utvrđeno da postoji odnos između veličine požara (stope oslobađanja topline) i brzine ventilacije. Obzirom na ograničene mogućnosti za izvođenje požarnih testova u svijetu se se sve češće koriste kompjuterske simulacije. Poznato je da su programi Računalne dinamike fluida (CFD) najprimjerenije dostupne alatke za modeliranje i simulacije tunelskih požara. CFD obezbjeđuje alat za analizu kompleksnih požarnih situacija u tunelima. Fizičko ponašanje fluida predstavlja se putem matematičkih modela i moguće je proširiti opis fluida tako da uključuje i turbulencije, gorenje i prenos toplote zračenjem ili konvekcijom, sve u jednom simultanom izračunu.U radu je izvršena simulacija pojave požara odnosno kretanje fluida i prenosa toplote u tunelu Vranduk 2 putem CFD modela.
Analiza rizika već je postala uobičajen alat za verifikaciju sigurnosti tunela u nekoliko razvijenih zemalja. Analiza rizika je eksplicitno zahjevana (ako je nužno) po EU Direktivi o minimalnim sigurnosnim zahtjevima za tunele na Transeuropskoj cestovnoj mreži. Pristupi bazirani na analizi rizika omogućuju strukturirane, usklađene i transparentne procjene rizika za pojedine tunele, uključujući i razmatranje lokalnih rizičnih situacija u smislu relevantnih uticajnih faktora, njihovih međusobnih odnosa i mogućih posljedica incidenata.

U BiH trenutno ne postoji jedinstvena i usklađena baza podataka o osnovnim pokazateljima sigurnosti na cestovnoj mreži, odnosno jedinstvena baza podataka o evidenciji prometnih nezgoda i njihovim posljedicama.

Fokus predmetnog istraživanja je izrada modela identifikacije primarnih hazarda vezanih za tunele karakteristične na magistralnim cestama u Federaciji BiH, analiza slučaja požara u tunelu, razvoja vatrene fronte i posljedica koje se mogu očekivati ukoliko do požara dođe.

